
Анатолий ЮМАН 

ЙНН€П€ П€РЛ€ А€Р€НН€... 
МИТТА Ваҫлейӗ ҫинчен эпӗ чи малтан 

аннерен илтнӗччӗ. Манӑн анне, Степанида 
Ильинична Ермилова /хӗр чухнехи хуша-
мачӗ Туйбахтина/ Ульяновск облаҫӗнчи 
Синкӗл районне кӗрекен Ялавӑр ятлӑ 
чӑваш ялӗнче ҫуралса ӳснӗ. Сӑпани тесе 
чӗннӗ ӑна ялта. Вӑл кукаҫейӗн аслӑ хӗрӗ 
пулнӑ. Ялти шкултан вӗренсе тухсан 
Чӗмпӗрти чӑваш шкулне кайса кӗнӗ. 
Учительница ятне илнӗ хыҫҫӑн Ульяновск 
облаҫӗнчи Ирҫелне /халӗ Чӑнлӑ районе/ 
янӑ. Унта пилӗк ҫул ӗҫленӗ, качча кайнӑ. 
Атте Самарта рабфак пӗтернӗ хыҫҫӑн 
ҫамрӑк мӑшӑра Чӑвашкассинчи пуҫламӑш 
шкула янӑ. Унта аттепе анне хӑйсем ҫӗре 
кӗричченех ӗҫлесе пурӑннӑ. 

Тӑван ҫӗршывӑн аслӑ вӑрҫи ҫулӗсенче 
анне ҫак пуҫламӑш шкула ертсе пычӗ. 
Общество ӗҫне хутшӑнчӗ. Хӗрӗх пӗрремӗш 
шартлама хӗл кунӗсенче, тӑшман Мускав 
ҫывӑхне пырса тухсан, ялти шкула тин 
ҫеҫ ӗҫлеме килнӗ ҫамрӑк учительницӑпа 
Ольга Васильевна Нагорновӑпа юнашар 
ларса час-часах фронтри йывӑр лару-
тӑрӑва сӳтсе яватчӗҫ. Калаҫу теми вӑр-
ҫӑчченхи мирлӗ вӑхӑта та куҫатчӗ. Вӗсене 
иккӗшне те уйрӑмах Чӗмпӗрти чӑваш 
шкулӗнче вӗренсе ирттернӗ ҫулсем 
ҫывӑхчӗ. Ольга Васильевна, Ухсай Яккӑвӗ 
вӗренекенӗ пулнӑскер, ятлӑ-сумлӑ поэт 
ҫинчен каласа кӑтартатчӗ. 

- Пирӗн вӑхӑтра та талантлӑ поэтсем 
пурччӗ, - терӗ пӗррехинче анне ӑна 
итлесе ларнӑ хыҫҫӑн. - Ехрем Иванӗ, 
Митта Ваҫлейӗ... Эпӗ вӗсемпе пӗрле 
вӗреннӗ. Питӗ маттур, ӑслӑ та ҫивӗч 
каччӑсемччӗ. Пӗр-пӗр сӑвӑ ҫуралнӑ хыҫ-
ҫӑн тӑхтав вӑхӑтӗнче ӑна парта ҫине 
улӑхса тӑрсах ӑмӑртмалла вуласа кӑтар-
татчӗҫ. Йуле янӑ кӗписене пурҫӑн ҫипрен 
явнӑ ярапаллӑ пиҫиххи ҫыхса ҫӳретчӗҫ. 
Хӑйсен ҫак тумӗ-юмӗпе те юлташӗсенчен 
уйрӑлса тӑратчӗҫ пирӗн поэтсем. Эпир 
иккӗшне те "поэт" тесех чӗнеттӗмӗр. Шел, 
каярах Ехрем Иванне "пуп ачи" тесе 
шкултан кӑларса ячӗҫ. Митта шӑпине 
пӗлместӗп... 

1947 ҫулхи ҫулла хамӑр ялтан вунӑ 
ҫухрӑмра вырнаҫнӑ Упи пасарне кайрӑм. 
Ҫуран. Унта ял халӑхӗ, тӗпрен илсен, 
ҫуранах ҫӳренӗ. Анне хушса янӑ япаласе-
не туянкаланӑ хыҫҫӑн кӗнеке сутакан 
киоск умне чарӑнтӑм. Ҫавӑн чух Н.Остров-
скин "Хурҫӑ мӗнле хӗрнӗ" ятлӑ чӑвашла 
куҫарнӑ романне, А.Пушкинӑн "Капитан 
хӗрне", В.Маяковскин "Лайӑх тени мӗн 
тени, япӑх тени мӗн вӑл?" ача-пӑча 
сӑввисен пӗчӗк пуххине, тутар классикӗн 
Г.Тукайӑн, ҫаплах К.Ивановӑн юмахӗсене, 
Петӗр Хусанкайӑн "Ҫӗнтерӳ юррине", Ух
сай Яккӑвӗн "Сӑсар ҫӗлӗкне", Л.Агаковӑн 
"Партизан Муратне", В.Долговӑн 
"Тӗлӗнмелле винтовкине" туяннӑччӗ. Ун 

чухне эпир, кӳршӗри Кивӗ Улхашри ҫичӗ 
ҫуллӑ шкулта вӗренекен ачасем, "Ялав" 
журналта номертен номере ҫапӑнса 
пыракан Л.Агаковӑн "Ылтӑн вӑчӑрине" 
сиктермесӗр вуласа пыраттӑмӑр. Халь-
хинче "Ялав" журналӑн черетлӗ номерне 
те туянма тӳр килчӗ. Киле таврӑнсан 
тӳрех ӑна алла ярса тытрӑм. Куҫ тӗлне 
кӗтмен ҫӗртен "Ехрем Иванӗн сӑввисем" 
текен пысӑк мар ярӑм тӗл пулчӗ. Аннепе 
пӗрле вӗреннӗ поэтсенчен пӗри-ҫке ку! 

- Анне, кунта акӑ Ехрем Иванӗн 
сӑввисем те пур, - терӗм эпӗ ӑна хамӑн 
савӑнӑҫа пытараймасӑр. 

Сӑввисем ансат, хӑвӑрт асра юлаҫҫӗ. 
Пӗтрӗ вӑрҫӑ. Юлтӑм сывӑ. 
Кӗҫ эп таврӑнӑп киле. 
Мӑшӑрӑм ҫуратӗ ывӑл, 
Ятне хурӑпӑр Илле. 
Шел те, вӑрҫӑ хыҫҫӑн поэт нумай 

пурӑнайман. Митта пирки вара ҫаплах 
сас-хура пулмарӗ. Вӑл литературӑна 
таврӑннине анне кӗтсе илеймерӗ. Вӑрҫӑ 
ҫулӗсенче йывӑр чире кайнӑскер 1951 
ҫулта ҫӗре вӑхӑтсӑр кӗчӗ. 

Литературӑра малтанхи утӑмсем тума 
пуҫланӑ хыҫҫӑн тин мана Митта Ваҫлей-
ӗпе тӗл пулса калаҫма тӳр килчӗ. Ун 
чухне вӑл "Тӑван Атӑл" журналӑн яваплӑ 
секретарӗнче тӑрӑшатчӗ. Пичетре унӑн 
сӑввисем те, статйисем те тухсах тӑчӗҫ. 
Пире, тин ҫеҫ ҫырма пуҫлакан авторсе-
не, унӑн халӑх пултарулӑхне ҫывӑх 
сӗтеклӗ чӗлхи, тӑван чӗлхене хӑюллӑн 
хӳтӗлекен позицийӗ илӗртетчӗ. Литерату
ра чӗлхине вӑл ҫӗнӗ сӑмахсемпе тер-
минсем те кӗртсе пычӗ. 

Хамӑн малтанхи сӑвӑсене эпӗ чи 
малтан "Ялав" журнала йӑтса пынӑран 
кӳршӗри "Тӑван Атӑл" редакцине сайра 
кӗрсе тухнӑ. Миттапа Союзсен ҫуртӗнчи 
фойере, вӑл унта канма тухнӑ вӑхӑтсенче 
кӑна тӗл пулкаланӑ. Ҫапах та пӗррехинче 
хамӑн анне ҫинчен аса илтертӗм. 

- Туйбахтина? Стеша? Ac тӑватӑп 
ара. Хитре хӗрччӗ. Пӑртак уксахлатчӗ 
пулас. /Анне ача чухне пулат ҫинчен ӳксе 
урине хуҫнӑ/. 

Эпӗ кӗскен унӑн малалли шӑпи 
ҫинчен каласа кӑтартрӑм. Вӑрах калаҫ-
са лараймарӑмӑр. Поэт таҫта васкатчӗ, 
кайма пуҫтарӑнчӗ. Ҫуллахи шӑрӑх урама 
иккӗмӗш хутри пусма тӑрӑх юнашар 
утса антӑмӑр. Митта, сыв пуллашса, 
Хӗрлӗ лапамри культурӑпа кану парке 
еннелле утса кайрӗ, эпӗ - тепӗр 
еннелле. Вӑштӑр ҫил унӑн сарӑ ҫӳҫне 
ҫамки ҫине шӑлса антарчӗ. Поэт ӑна, 
ӑшшӑн кулса, сылтӑм аллипе якатса 
тӳрлетрӗ. Ку пирӗн юлашки тӗл пулу 
пулчӗ. Часах унӑн кун-ҫулӗ вӑхӑтсӑр 
татӑлни ҫинчен пирӗн аякри яла та 
хурлӑхлӑ хыпар килсе ҫитрӗ. 


